
సమస్య:—బడబానలపఙ్క్తిమీఁదఁ బచ్చిక మొలిచెన్



క. పడఁతిరొ! నవమేఘంబులు

   విడిఁబడి జడిముసురుఁబట్టి విలయపువానల్

   కడుఁగొట్టి కురియఁ గోడలు

   బడ బానలపఙ్క్తిమీఁదఁ బచ్చిక మొలిచెన్.



సమస్య:—ధారములేనిహారము నితంబిని! నీ కెవఁ డిచ్చెఁ జెప్పవే



ఉ. భూరివివేకులౌ విటులఁ బూఁబొదరిండ్లను గూడి వారిచే

   గోరిన భూషలెన్నొకొని కోమలి ధారిణివైతి వందులో

   హారము లుల్లసిల్లఁగ మహీప్రవరుల్ వినుతింపఁ బచ్చలా

   ధారములేనిహారము నితంబిని! నీ కెవఁ డిచ్చెఁ జెప్పవే.



సమస్య:—నూఱు న్ముప్పదియాఱు కన్ను లమరెన్ రుద్రాణివక్షంబునన్



శా. రారమ్మంచుఁ గుమారు నంకముపయిన్ రంజిల్లఁగా నుంచి వి

   స్తారోద్యద్ఘనవక్త్రపంచకముతో శంభుండుఁ దత్కాంతయున్

   ఆరూఢిన్ ఘనపంచరత్నపతకం బాలోకనన్ జేయఁగా

   నూఱు న్ముప్పదియాఱుకన్ను లమరెన్ రుద్రాణివక్షంబునన్.



సమస్య:—ఇంకం గస్తురిబొట్టుఁ బెట్టకుము తన్వీ! ఫాలభాగంబునన్



శా. పంకేజానన నేఁటిరేయి వినుమీ పంతంబుతో రాహు వే

   శంకాతంకము లేక షోడశకళాసంపూర్ణు నేణాంకునిం

   బొంకం బార్చెద నంచుఁ బల్కెను తగం బొంచుండి నే వింటి నీ

   వింకం గస్తురిబొట్టుఁ బెట్టకుము తన్వీ! ఫాలభాగంబునన్.

		 ఈ పేజీలో చివరి మార్పు 19 జనవరి 2021న 04:08కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

